
Shri Ramanatha Suprabhatam

శ్రీరామనాథసుప్రభాతమ్ 

శ్రీ గురుభ్యో నమః ।
శ్రీరామనాథ  భగవంస్తవ సుప్రభాతం

శ్రీపర్వతేన్ద్రకులవర్ధని    సుప్రభాతమ్  ।
శ్రీరామలక్ష్మణహనూమదుపాసితేశ

శ్రీసేతునాథ  భగవంస్తవ సుప్రభాతమ్  ॥ ౧॥
ప్రాచ్యప్రతీచ్యజలధీ   మిలితౌ తరఙ్గైః

మన్ద్రం  మృదఙ్గనినదాంస్తనుతస్తవేహ  ।
మూర్చ్ఛన్ తటావనిరుహామిహ శాఖికాసు

తానం సమర్పయతి మారుతవాంశికోఽయమ్ ॥ ౨॥
గాయన్త్యమీ ద్విజగణాః శ్రుతిరమ్యముచ్చ -
నీచస్వరేణ సముపాశ్రితనైకశాఖాః   ।

త్వత్సౌఖశాయనికసప్తఋషివ్రజోఽయ -

మభ్యేతి నన్దిముఖపార్షదదత్తమార్గః    ॥ ౩॥
భీషా తవాయమరుణోఽర్కరథం యునక్తి

తన్ముఞ్చ తం తవ దృగన్తరలీనమర్కమ్ ।
పూర్వం ప్రబుధ్య  గిరిజా తవ పాదపద్మే

సంయోజ్య నైజకరపద్మముపస్థితేయమ్   ॥ ౪॥
తద్భూతహృచ్ఛయ విభో శయనం విముఞ్చ

బుధ్యస్వ బుద్ధ , కముపస్పృశ నిత్యశుద్ధ ।
దేవీకపోలతలదర్పణమేవ పశ్య

పశ్యానతాగ్రసుతరూపమిమం  గజేన్ద్రమ్  ॥ ౫॥
వాహో వృషః; కిమథవేదృశమఙ్గలైస్తే  

నిత్యం యదఙ్కనిలయాఖిలమఙ్గలామ్బా  ।
శ్రీరామనాథ  భువనావనజాగరూక

శ్రీరామనాథసుప్రభాతమ్ 

నిద్రాచ్ఛలేన  తదలం దిశ దర్శనం నః ॥ ౬॥
బుధ్యస్వ దేవ నయనోన్మిషితేన తేఽద్య

సర్వే సురా నిజకృతిప్రసృతా  భవన్తు ।
ధర్మ్యప్రవృత్తిరపి   సర్వజనోఽత్ర భూయాత్

తే రామనాథ వృషకేతన సుప్రభాతమ్  ॥ ౭॥
రామాః సహస్రశ  ఇమే భవవార్ధిసేతుం

తిష్ఠన్తి   బన్ధుమిహ  తే కరుణేక్షణోత్కాః ।
గృహ్ణీష్వ  యాత్రికశతాహృతగాఙ్గతీర్థం  

క్షేత్రాన్తరే   త్వముపయుఙ్క్ష్వ  శిరస్స్థగఙ్గామ్   ॥ ౮॥
గఙ్గాం  పురా త్వమదధా నను సత్యమద్య

గఙ్గాజలైః   ప్రతిదినోపహృతైర్న   ఏతైః  ।
గఙ్గాధరస్త్వమితి  భక్తజనా గృణన్తి

శ్రీరామనాథ  తవ పావనసుప్రభాతమ్  ॥ ౯॥
రత్నాకరేణ చ మహోదధినా చ తీర్థం

సమ్మేల్య పావనతమం పరిగృహ్య తేఽద్య ।
పాద్యాయ పాశభృదసౌ సముపస్థితోఽత్ర

శ్రీరామనాథ  భవతే శుభసుప్రభాతమ్  ॥ ౧౦॥
అప్స్వప్లవన్త   గిరయః కథమత్ర నూనం

త్వద్వైభవేన  హి గిరీశ ధృతస్స సేతుః ।
క్షిప్తం జలే తవ ధనుర్హి బభార శైలాన్

శ్రీరామనాథ  భవతేఽద్భుతసుప్రభాతమ్  ॥ ౧౧॥
త్వాం సైకతాకృతిమకల్పయదత్ర  సీతా

తచ్చాలనే స హనుమానపి నైవ  శక్తః  ।
తత్తత్ప్రపత్త్యనుగుణం గురులాఘవం తే

శ్రీరామనాథ  మహితం తవ సుప్రభాతమ్  ॥ ౧౨॥
కాశ్యా మరుత్సుతసమాహృతవిశ్వలిఙ్గ -
దత్తాగ్రపూజనసమర్హణ   విశ్వనాథ ।

దేవీసనాథ భవవారిధిసేతునాథ
శ్రీరామనాథ  భగవంస్తవ సుప్రభాతమ్  ॥ ౧౩॥

శ్రీరామనాథసుప్రభాతమ్ 

స్వం స్వం మహత్త్వమధికృత్య మిథో వివాదే
విష్ణోర్విధేశ్చ  తదమృగ్యశిరోఙ్ఘ్రిలిఙ్గమ్   ।

యత్తైజసం  తవ బభౌ, సవిభీషణోఽత్ర
తత్స్థాపకః  రఘుపతీడిత సుప్రభాతమ్  ॥ ౧౪॥

శ్రీగన్ధమాదనగిరౌ   ద్రుహిణం  నియోజ్య
యజ్ఞేషు , తద్విమలనామభృతం చ కుణ్డమ్  ।

భస్మాపి తద్భవమదాః ప్రబలం  మలఘ్నం
శ్రీరామలిఙ్గ  భగవన్ తవ సుప్రభాతమ్  ॥ ౧౫॥

అన్ధాయ  వృద్ధమునయే  భవతా ప్రదత్తం
యద్గన్ధమాదనగిరావిహ   సర్వతీర్థమ్  ।

తత్స్నాయినే దిశసియౌవనమక్షిదాక్ష్యం
రామేశ్వరాతిమహిమన్ తవ సుప్రభాతమ్  ॥ ౧౬॥

దేవ్యాః ప్రకాశితవతః  పరిశుద్ధిమగ్నేః
తీర్థోత్తమస్య   మహిమా కథమస్తు వర్ణ్యః  ।

యస్మిన్ సమక్షమిహ తే సతతాక్షిపాతః
సీతాపతీడిత తవోజ్జ్వలసుప్రభాతమ్   ॥ ౧౭॥

రామో విభీషణకృతేఽనుపరోధమిచ్ఛన్
సేతోర్ముఖం యదభినన్నిజచాపకోట్యా ।

తత్రాప్లుతా   జనతతిస్తవ దర్శనేచ్ఛుః
శ్రీరామనాథ  పరమేశ్వర సుప్రభాతమ్  ॥ ౧౮॥

చాపశ్చతుర్దశసహస్రపలాశహా   యః
పౌలస్త్యహా తదపదానపరమ్పరాయాః ।

కోటిః, తవ స్నపనతీర్థమఖాని  కోట్యా
రామేణ,రాఘవకృతార్చన సుప్రభాతమ్  ॥ ౧౯॥

సన్త్వాఞ్జనేయకపిరాజనలాః , పరే యే
యాన్ రామ ఆహ స జనః స్వజనో మమేతి ।

తే వానరాః స్వకపితీర్థకృతిప్రహృష్టాః  
తాన్ పశ్య, తే రఘుపతీశ్వర సుప్రభాతమ్  ॥ ౨౦॥

ప్రాక్ప్రత్యగత్ర  హి నవాశ్మక-దర్భతల్ప-

శ్రీరామనాథసుప్రభాతమ్ 

మధ్యే స్తృతం స్థలముశన్తి  హి సేతుతీర్థమ్  ।
సర్వం త్వదీయమహిమాఙ్కితతీర్థపూర్ణం 

శ్రీరామపూజితవిభో  తవ సుప్రభాతమ్  ॥ ౨౧॥
నశ్యన్తి  పఞ్చ దురితాని మహాన్తి వార్ధౌ

పాపాన్తరాణి చ తథా లయహీనలిఙ్గ ।
అగ్రే తవాభిషవణాత్ తవ దర్శనేన

శ్రీరామనాథ  తవ పావన సుప్రభాతమ్  ॥ ౨౨॥
తీర్థాని  సన్తి కతి వా న తవ స్థలేఽస్మిన్

తీర్థస్య  తీర్థమిహ  తే స్మృతిమామనన్తి ।
త్వద్భావతీర్థమనుగృహ్య  పునీహి తన్నః

శ్రీరామనాథ  తవ పావనసుప్రభాతమ్  ॥ ౨౩॥
సర్వం జలం యదిహ తన్న భవేద్ధి తీర్థం

తీర్థం  త్వదన్వయగుణాత్, తవ భక్తసఙ్గాత్  ।
తీర్థాప్లవే   ఫలమపి త్వదధీనమేవ

తే రామనాథ వృషనాథ శుభప్రభాతమ్  ॥ ౨౪॥
త్వాం రాఘవోఽభజదిహేప్సితసేతుహేతో-

రప్స్వప్లవన్త   గిరయోఽస్య తవ ప్రసాదాత్  ।
కాశ్యాం జపన్నసి ముమూర్షుజనశ్రవస్సు 

తద్రామనామ  కియతీశ రతిర్మిథో వామ్ ॥ ౨౫॥
అద్వైతమేవ  భవతోరథవా యదుక్తం

“నన్దీ కిమేష భగవాన్” ఇతి వాయుసూనౌ ।
రామే చ “రుద్ర ఇవ” “మేఽస్త్రబలం  తదేతత్

స్యాత్ త్ర్యమ్బకస్య  మమ వే”త్యుపమామిషేణ ॥ ౨౬॥
పిత్రాదివాక్యపరిపాలన -దుష్టశిక్షా -

శిష్టానుపాలనకృతో  ఋతధర్మమూర్తేః ।
త్వత్స్థాపనార్చనకృతో  రఘునాయకస్య

శ్రీరామనాథ  తవ వామిహ సుప్రభాతమ్  ॥ ౨౭॥
శ్రీరామనాథ  సుషమాం తవ సుప్రభాతే

ద్రష్టుం   ప్రఫుల్లనయనః   కమలేక్షణోఽసౌ ।

బ్రహ్మా  చతుర్వదనతాం బహుమన్యతే స్వాం
సర్వే సహస్రనయనం  ప్రతి  సాభ్యసూయాః ॥ ౨౮॥

శ్రీసేతుమాధవముఖా  విబుధాస్తథాష్ట -
లక్ష్మ్యశ్చ సేతుపతి-పాణ్డ్యనృపాదిముఖ్యాః  ।

భక్తా దిగన్తత ఇమే మిలితాస్సమస్తాః
శ్రీరామనాథ  పరమం తవ సుప్రభాతమ్  ॥ ౨౯॥

అర్ఘ్యైర్జపేన   మననేన చ విప్రవర్యాః
భర్గాత్మకం  సవితృమధ్యవిదీప్యమానమ్ ।

త్వామేవ సాన్ధ్యవిధినా  సముపాసతేఽద్య
శ్రీరామనాథ  తవ దీవ్యతి సుప్రభాతమ్  ॥ ౩౦॥

సన్తానకాఙ్క్షిణ  ఇమే సముపస్థితాస్త్వాం
తేభ్యో దిశాభిలషితాని, భవన్తు పుత్రాః  ।

త్వత్స్థాపకేన  పితృభక్తిగుణేషు తుల్యాః
శ్రీరామనాథ  సుగుణం తవ సుప్రభాతమ్  ॥ ౩౧॥

యచ్ఛారదీయనవరాత్రమహార్చనాన్తే
రామో దశాస్యవిజయం విదధే దశమ్యామ్ ।

సా శక్తిరీశ తవ పర్వతవర్ధనీయం
శ్రీరామనాథ యువయోరపి సుప్రభాతమ్  ॥ ౩౨॥

తే మాయయాహి పరివేష్టిత  ఏష శేతే
విద్యామయేన విభవేన తవైవ  బుద్ధః  ।

తే పర్వతేన్ద్రకులవర్ధని   మాతర్ అస్తు
తే రామనాథయువయోరపి సుప్రభాతమ్  ॥ ౩౩॥

ఆవారిధేస్తరణమా చ దశాననాన్త-
మత్యద్భుతం సుబహు సాధితవాన్ య ఏషః ।

తేజోంఽశభృత్తవ కపీన్ద్ర  ఇహాస్తి గాయన్
శ్రీరామనాథ  తవ మఙ్గలసుప్రభాతమ్   ॥ ౩౪॥

సమ్బన్ధమూర్తిరిహ  వాక్పతిరేష మాతృ-
భూతోఽత్ర శోణగిరినాథ ఇహోపయాతాః ।

తేషాం శ‍ృణుష్వ మధుర-ద్రమిడస్తుతీస్తే 

శ్రీరామనాథ  సుభగం తవ సుప్రభాతమ్  ॥ ౩౫॥
గీతే చ మన్త్రనిగమే  చ పటుస్స ముద్దు -

స్వామీ మఖీన్ద్ర  ఇహ పన్తువరాళిరాగే ।
త్వత్కీర్తనం వితనుతే శ‍ృణు జాగృవాంస్త్వం

శ్రీరామనాథ  తవ సున్దరసుప్రభాతమ్   ॥ ౩౬॥
అధ్యగ్నితీర్థతటమాదిమశఙ్కరశ్రీ  -
ధామ్నస్తదన్వయసముజ్జ్వలదీప  ఏషః ।

శ్రీచన్ద్రశేఖరయతిః   త్వదనన్య ఆస్తే
శ్రీరామనాథ యువయోరపి సుప్రభాతమ్  ॥ ౩౭॥

తత్కామకోటివరపీఠగురుప్రసాద
చైత్రోత్కలీకలితరాఘవకోకిలోఽయమ్   ।

ఉత్కూజతీహ తవ కోమలసుప్రభాతం
శ్రీమాతృభూత  సముదఞ్చయ దృగ్విలాసాన్ ॥ ౩౮॥

కైలాసతస్తత  ఇతో రఘునాథసేతోః
భూర్భారతీయమఖిలాపి తవైవ  గేహమ్ ।

తద్రక్ష  రాష్ట్రమిదమాహితసర్వయోగ -
క్షేమం సదా విజయతాం శివమస్తు సర్వమ్ ॥ ౩౯॥

త్వత్సుప్రభాతజనితాభ్యుదయాః  సమస్తా
లోకా భవన్తు సుఖినో విరుజస్సుభిక్షాః ।

హింసాం విహాయ వివిధాం ధృతమైత్రభావాః 
శ్రీరామనాథ  కృపయా దిశ విశ్వశాన్తిమ్ ॥ ౪౦॥

శుభమ్ ।
ఇతి “కవికోకిల”డాॅ వే.రాఘవేణ విరచితం

శ్రీరామనాథసుప్రభాతం   సమ్పూర్ణమ్  ।

